
Gaga mu giman duri ka kari rudan

Malax ku meuyas pyasan tgciway do, musa ku meuyas patas alang
breenux, gmeepah ku alang paru, mstrung ku snaw mu alang paru uri, dhuq
sayang wada hmrinas spatula hngkwasan da. Paah hiya siida ungac seejiq ka
prngagun mu kari Seejiq, kiya ni wada mu kmdudul smhungi ka kari bubu
mu da.

Nigan kingal hngkawas, pklug mmowsa pspung matas tntun kska kari
Seejiq ka laqi mu snaw. Yaasa wana musa alang kika gqmbahang hnang kari
bubu rudan, rahuq na do ungac gbhangan ka kari Seejiq da. Kiya ni knttu
smiling knan ka laqi mu snaw, ida uxay dungus b1 ka kari mu Seejiq uri.
“Seejiq ku balay ka yaku hug? Ma ku ini rngaw kari mu nanaq dhug?” Siida
mnihur bi ka gsahur mu smiling ku knan nanaq. Manu ka laqi mu qrijil o
mlutuc rmngaw knan, “Bubu! Seejiq ta balay ka ita, iya ta shngii ka pusu
pnyahan ta” msa! Siida asi tkla ka tunux mu, asi trawah ka lhbun mu.

Kiya ni mangal ku gqnawal baga, pusa ku gnawal nirth mu gbsuran
grijil. Yaasa gnbahang mu kari o gaga tmgsa kari Seejiq ka hiya, wada
hbaraw bi ka tnegsa na seejiq da. Ana nanaq saw mrudan, ana nanaq saw

mbbiyax ni Iqian, ida na tnegsaan kana. Nirth mu gbsuran qrijil nii ga,

gmbahang saw mkmsluhay ku kari Seejiq do, mqaras bi ni smeiyah bi knan.
Yaasa dhiyaq hari ka saan smluhay kari, kiya ni smiling knan “Tduwa su
teapa basu meiyah smluhay kari hini kngkingal 1yax sngayan hug?” Siida in1
ku Inglung ana manu, asi ku siyuk “Tduwa ku teapa basu kingal patas hidaw
musa smluhay.” Kiya ni paah hiya siida, mqaras ku balay empeuyas ku
patas dungan ka yaku.

Prajing ku smluhay siida, ini ku bi kla gmbahang, ini bi iyah ka kari mu
uri. Rmngaw ka emptgsa *“ Uxay wana murux kari ka slhayun, asi ka
mdrumuc gqmbahang ka birac, asi ka qmita egu bnatas ka dowriq, asi ka
smpug ni rmngaw ka quwagq, asi ka matas ka baga uri” msa. Kiya ni drumuc
ku musa Cu-yu E re-yueyn miying slhayun mu, niqan bnatas, niqan hnang
malu balay slhayan. Duri n1i mdrumuc ku balay matas bnegay ptasun patas
emptgsa uri. Kiya ni wada ku kmdudul mkla gmbahang, mkla smpug ni
rmngaw, bitaq ku mkla matas uri da.

Smluhay ku kari Seejiq dhuq sayang, mqaras ku balay qulung
ku mnangal pnspngan mu kari tntun kska tgbaraw da, tduwa ku teumal wiki

pidiya seupu tmhyjil kari uri da.

